
Shri Sarasvati Stotram

శ్రీసరస్వతిస్తోత్రమ్ 

(శిఖరిణీవృత్తమ్)

లసే దేవి!స్తోతుం తవ వివిధవైచిత్ర్యసుకృతిం 
పరం త్వేషా బుద్ధిస్తవ   విమలశక్త్యా న కలితా ।

సువాగ్ధీధాత్రీ  ! త్వద్ఘటితసుకృపాపాఙ్గనిరతా 
యది స్యాద్ధే మాతః!స్తుతిరితి తదానీం ఘటయతి ॥ ౧॥

మతిర్మే వాణీ వా భగవతి! తవాంశౌ సువిమలే!
మహాబ్ధిస్తారఙ్గైః   స్ఫుటమసి తథా త్వఞ్చ సకలైః  ।

భవత్ప్రజ్ఞైకత్వం  స్ఫుటతరవికాస వితనుతే
యదా బుద్ధౌ దేవి!స్తుతిరితి తదానీం ఘటయతి ॥౨॥

అవిద్యాయాః కార్యం కలుషయతి మద్బుద్ధిమభయే !

న తస్యాం హే దేవి!స్ఫుటతరవిభానం తవ ఖలు ।
అపాకృత్య త్వం హే జనని!యది తాం భాసి విమలా

యదా నైవాజ్ఞానం   స్తుతిరితి తదానీం ఘటయతి ॥ ౩॥
అవిద్యాయా చైవం  మమ తనురియం వా తనురహం

అనేకాకారైర్వా  జగదిదమహోమోహయతి మామ్ ।
మనఃకాలుష్యం హే జనని! న చ శక్యం కథయితుం

యదా శుద్ధో బుద్ధః  స్తుతిరితి తదానీం ఘటయతి ॥ ౪॥
భయం చిన్తా దుఃఖం మమ మతిమతిర్భ్రామయతి యత్

ద్రుతం  త్వం ప్రీత్యా  హే జనని! తవ దివ్యామృతకరైః  ।
నిజం మామాలిఙ్గ్య  త్వయి సుఖనిధౌ స్థాపయసి  చే-
దహం స్వాన్తః శాన్తః స్తుతిరితి తదానీం ఘటయతి ॥ ౫॥

అయి! త్వద్వాణ్యా మాం భగవతి! దయాపూర్ణనయనే !
కిల త్వం బ్రహ్మాసి  త్వయి కిమపి నో భేదభరితమ్ ।

యదైవం  హే దేవి!హ్యుపదిశసి మామర్భకధియా

యదాహం ముక్తః స్యాం స్తుతిరితి తదానీం ఘటయతి ॥౬॥
భవాదుద్ధర్త్రీం   త్వాం శరణమహమేవం గత ఇతో

భవాబ్ధేః  పారం మాం యది నయసి వాత్సల్యభరితే! ।
కృతం యుక్తం మన్యే తదిహ ఖలు చిహ్నం తవ శుభే! (తవ శివే!)
యదా త్వత్త్రాతోఽహం  స్తుతిరితి తదానీం ఘటయతి ॥ ౭॥

జనన్యాం ప్రీతిర్యా  భవతి కిల బాలస్య తు యథా
న జానాసి త్వం హే జనని! తవ మాతా నహి యతః ।

అహో క్రోశన్తం   మాం ప్రియనిజతనూజం  న వహసే
యదా శాన్తో మాతః!స్తుతిరితి తదానీం ఘటయతి ॥౮॥

పృథివ్యాం యామాతా వసతి శిశుభిర్యా పరివృతా
రుషా పశ్యన్త్యేనాన్ రుదత ఇతి సా నైతి  వహతి ।

తథా త్వం నైవాసి !హ్యమితకరుణాపాఙ్గనిభృతా
యదా జానే మాతః!స్తుతిరితి తదానీం ఘటయతి ॥౯॥

మదుక్తైర్దుర్వాక్యైరపి    తు ఘనదోషైర్మునినుతే
ప్రమాదాత్త్వం  క్రుద్ధా  యది న దయయాలాలయసి మామ్ ।

అహం బాలస్తావన్మదనుసరణం న త్వయి తథా
యదా జ్ఞాస్యే  మాతః!స్తుతిరితి తదానీం ఘటయతి ॥ ౧౦॥

సమాధాతుం మాం త్వం యది న చ విజానాసి శుభదే!
బ్రువేఽహం  త్వాం మాతః! శ్రవణసులభోపాయముచితమ్  ।

గృహీత్వా త్వద్వీణాం హ్యతిమధురకణ్ఠేన  సదయే
సమాధేహ్యన్తర్మాం స్తుతిరితి తదానీం ఘటయతి ॥ ౧౧॥

జగన్మాతః స్తోతుం భవతి కిల కో వా మతియుతః (భవతి ఖలు)

కృపాపాఙ్గో న స్యాద్యది మయి తతస్త్వం కురు కృపామ్ ।
అహంయాచే మాతర్మదభిలషితా పూరితధియా

యదా సర్వజ్ఞోఽస్మి  స్తుతిరితి తదానీం ఘటయతి ॥ ౧౨॥
జగత్సత్యం నో వా భవతి న చ కో వాఽస్య విషయః

ఇమౌ కౌ జీవేశౌ జగదిదమనీశం కిల న వా ।
ఇయం మాయా కస్మాత్ప్రభవతి చ భిన్నోత న చ వా

న జానే హే మాతః!స్తుతిరితి తదానీం ఘటయతి ॥ ౧౩॥ (న జానే మాం శాధి)

ముముక్షూణాం ముక్త్యై  త్వమిహ ఖలు నాన్యోఽస్త్యఘహరే!
ప్రసిద్ధం   తద్యస్మాజ్జనని ! వద కం యామి శరణమ్ ।

అసౌ కోఽపి బ్రహ్మా  హరిరపి శివాద్యాః సురగణాః
నిజబ్రహ్మైక్యార్థం    జనని! తవ భక్తిం విదధతే ॥ ౧౪॥

(శార్దూలవిక్రీడితవృత్తమ్  )

అజ్ఞానాం  ప్రతిభాసి  హే శ్రుతినుతే !మాయేతి మోహప్రదా
సుజ్ఞానాం  ప్రతిభాసి  సుష్టు చరతాం బ్రహ్మేతి  మోక్షప్రదా  ।

బ్రహ్మైకం   తవ దివ్యరూపమమలం స్వానన్దమాత్రం   శివం
మన్యే నిత్యమపారసంసృతిభయాత్పరం నయస్వాధునా ॥ ౧౫॥

(మాలినీవృత్తమ్)

జయతు జయతు నిత్యం శారదా వేదమాతా
జయతు జయతు దేవీ జ్ఞానదా  మోక్షదా చ ।

జయతు జయతుయా శ్రీస్సర్వదేవైరుపాస్యా 
జయతు జయతు నిత్యం భారతీ చిత్స్వరూపా ॥ ౧౬॥

య ఇదం పఠతి స్తోత్రం  నిత్యం భక్త్యానుపావనమ్ ।
సరస్వతీప్రసాదేన  విద్యావాన్ సమ్భవేద్ధ్రువమ్  ॥
ఇతి శ్రీసమర్థరామదాసానుగృహితరామపదకఞ్జభృఙ్గాయమాన   
శ్రీమత్పరమహంసపరివ్రాజకాచార్య   సద్గురు  భగవాన్
శ్రీధరస్వామినా  విరచితం శ్రీసరస్వతీస్తోత్రం   సమ్పూర్ణమ్  ।
శారదా నవరాత్రీ - రచనాస్థానం  - సిరసి సంవత్సరః - ౧౯౪౨

